
O‘ZBEKISTONDA XORIJIY 
INVESTITSIYALARNI FAOL 
JALB QILISH XUSUSIDA
Artikbayev Dilshod Mumindjanovich 
“TBC Bank” bosh mutaxassisi 
ORCID: 0009-0003-2723-0260 

Annotatsiya. O‘zbekistonda xorijiy investitsiyalarni faol jalb etish, chet ellik investorlar huquqlarini 
kafolatlash va himoya qilish, to‘g‘ridan to‘g‘ri xorijiy investitsiyalarni jalb etish uchun qulay shart-sharoitlar 
yaratish hamda investitsiya muhitini tubdan yaxshilash borasida amalga oshirilayotgan keng ko‘lamli islohotlar 
tahlil qilingan. Shuningdek, investitsiya siyosatining ustuvor yo‘nalishlari va ularning iqtisodiy rivojlanishdagi 
ahamiyati yoritilgan.

Kalit so‘zlar: investitsiya, investitsiya muhiti, xorijiy investitsiyalar, hududiy rivojlanish, moliyaviy 
rag‘batlantirish, investitsiya siyosati, investor, to‘g‘ridan to‘g‘ri xorijiy investitsiyalar.

Аннотация. Проанализированы реализуемые в Узбекистане масштабные реформы, направленные 
на активное привлечение иностранных инвестиций, обеспечение гарантий и защиты прав иностранных 
инвесторов, создание благоприятных условий для привлечения прямых иностранных инвестиций, а 
также коренное улучшение инвестиционного климата. Кроме того, раскрыты приоритетные направления 
инвестиционной политики и их значение для экономического развития.

Ключевые слова: инвестиции, инвестиционный климат, иностранные инвестиции, региональное 
развитие, финансовые стимулы, инвестиционная политика, инвестор, прямые иностранные инвестиции.

Abstract. The large-scale reforms implemented in Uzbekistan to actively attract foreign investment, 
guarantee and protect the rights of foreign investors, create favorable conditions for attracting foreign direct 
investment, and fundamentally improve the investment climate are analyzed. In addition, the priority directions 
of investment policy and their significance for economic development are highlighted.

Keywords: investment, investment climate, foreign investment, regional development, financial incentives, 
investment policy, investor, foreign direct investment.

K I R I S H
O‘zbekistonda xorijiy investitsiyalarni faol jalb etish, erkin iqtisodiy zonalarni tashkil etish, chet ellik 

investorlar huquqlarining kafolatlarini ta’minlash va ularni himoya qilish, to‘g‘ridan to‘g‘ri xorijiy investitsiyalarni 
jalb etish uchun qulay shart-sharoitlar yaratish hamda investitsiya muhitini tubdan yaxshilash yuzasidan keng 
ko‘lamli islohotlar amalga oshirilmoqda. Hozirgi sharoitda milliy iqtisodiyotga xorijiy investitsiyalarni faol jalb 
etish masalalari alohida ahamiyat kasb etadi.

Mamlakatimiz hududlarining barqaror va mutanosib iqtisodiy rivojlanishini ta’minlash O‘zbekistonda amalga 
oshirilayotgan iqtisodiy siyosatning eng asosiy yo‘nalishlaridan biri hisoblanadi. Hududlarning ijtimoiy-iqtisodiy jihatdan 
rivojlanishi hamda aholi turmush sharoitining yaxshilanishi bevosita ularning iqtisodiy rivojlanishi bilan bog‘liq.

Mamlakat iqtisodiyoti hududlardan tarkib topgan yaxlit tizimni tashkil etganligi sababli, uning har bir 
hududida ijtimoiy-iqtisodiy rivojlanishni ta’minlash mamlakatimizning uzluksiz va barqaror taraqqiyotiga zamin 
yaratadi. Mamlakat hududlariga investitsiyalarni mutanosib ravishda joylashtirish milliy iqtisodiyotning barqaror 
rivojlanishining muhim omillaridan biri hisoblanadi.

Respublikamiz Prezidenti Sh. M. Mirziyoyev ta’kidlaganidek1: “Jahon tajribasi shuni ko‘rsatadiki, qaysi davlat 
faol investitsiya siyosatini yuritgan bo‘lsa, o‘z iqtisodiyotining barqaror o‘sishiga erishgan [1]. Shu sababli ham 
investitsiya – bu iqtisodiyot drayveri, o‘zbekcha aytganda, iqtisodiyotning yuragi, desak, mubolag‘a bo‘lmaydi.”

Investitsiya faoliyatini tartibga solishda va investitsiyalardan samarali foydalanishda eng muhim 
masalalardan biri chet el investitsiyalari ishtirokidagi korxonalarni hududlar bo‘yicha optimal darajada hamda 
mutanosib joylashtirish, shuningdek, xorijiy investorlarni hududlarga yanada ko‘proq jalb etishdan iborat.

1	  Ш.М.Мирзиёев раислигида 2019 йилнинг I чорагида тўғридан-тўғри хорижий инвестициялар ва халқаро молия ташкилотлари 
иштирокидаги лойиҳаларнинг амалга оширилишини таҳлил қилиш бўйича видеоселектор йиғилиши. Тошкент.08.04.2019 йил.         

M A V Z U G A  O I D  A D A B I Y O T L A R N I N G  S H A R H I
Hududlarga xorijiy investitsiyalarni jalb qilish masalalari bo‘yicha xorijiy olimlardan Miriam Ruiz, Mehdi 

Behname, Henryk Dzwigol, Olena Aleinikova, Yuliia Umanska, Nadiia Shmygol, Yaroslav Pushak, Vitaliy 
Okulov, Ann Vlasovets, Ataul Karim Rukon, Vlada Petrova, Rudolf Ferdinand Danckwerts, V. N. Vedyapin, G. 
A. Brok, K. M. Galyar, Kadochnikov, Kovalev, A. P. Kosinsev, A. A. Malsev va boshqalar ilmiy tadqiqotlar olib 
borgan.

Mahalliy iqtisodchi olimlar D. G‘. G‘ozibekov, N. G‘. Karimov, R. X. Xojimatov, H. H. Imomov, A. V. Vaxabov, 
B. K. G‘oyibnazarov, M. R. Raximova, A. E. Ishmuxamedov, T. M. Axmedov, O. O. Olimjonov, I. A. Yakubov, H. 
M. Saidaxmedov, A. M. Qodirov, Q. X. Abduraxmonov, Sh. I. Mustafaqulov, B. T. Bayxonov va boshqalarning 
ilmiy tadqiqotlarida investitsiyalarning iqtisodiy mazmun-mohiyati, vazifalari, mamlakat iqtisodiyotidagi o‘rni, 
xorijiy investitsiyalarni jalb etish hamda ulardan samarali foydalanish masalalari o‘z aksini topgan.

Xususan, xorijiy investitsiyalar atamasiga 1947-yilda AQShda nashr etilgan F. Henius nomidagi Tashqi 
savdo lug‘atining 2-nashrida: “Xorijiy investitsiyalar – bir mamlakatdan eksport qilinadigan va boshqa mamlakat 
hududiga kiritilgan investitsiyalardir”, deb ta’rif berilgan.

Rus olimi A. V. Kochemasovaning fikricha, to‘g‘ridan to‘g‘ri xorijiy investitsiyalar investorning kapital 
qo‘yilmalari obyektini boshqarishini ta’minlaydigan uzoq muddatli sarmoyadir.

Shunday qilib, to‘g‘ridan to‘g‘ri investitsiyalar investor, yuridik shaxs yoki chet el kompaniyasi tomonidan 
uzoq muddat davomida nazorat o‘rnatiladigan kapital qo‘yilmalar, moliyaviy mablag‘lar yoki asosiy vositalarni 
ifodalaydi [2].

Oksan Bayulgen o‘z izlanishlarida bir qator mamlakatlarda qarorlar qabul qilish jarayonini tahlil qilib, 
to‘g‘ridan to‘g‘ri xorijiy investitsiyalarning muxoliflari va tarafdorlari o‘rtasidagi munosabatlarni belgilovchi 
hamda shakllantiruvchi institutsional tuzilma avval o‘ylanganidan ko‘ra ancha murakkab va qiziqarli ekanligini 
asoslab bergan [3].

Mamlakatimiz iqtisodchi olimi, professor D. G. G‘ozibekov xorijiy investitsiyalarni quyidagicha ta’riflaydi: 
“Chet el investitsiyalari bir iqtisodiyot subyektining kapitalini boshqa iqtisodiyotga muayyan muddatga 
yo‘naltirishi bo‘lib, ichki investitsiyalardan risklarning kengligi bilan farqlanadi. U huquqiy sharoitlar va 
investitsiya muhitining o‘zgarishi bilan tavsiflanadi hamda natijada mamlakatlar va mintaqalar bo‘ylab 
kapitalning ko‘chishi yuz beradi” [4].

Q. Xoshimov esa: “Chet el investitsiyalari – chet ellik mulkdorlar tomonidan muayyan kapitalni bir 
iqtisodiyotdan boshqa mamlakat iqtisodiyotining qonun bilan taqiqlanmagan turli tarmoqlariga aniq va noaniq 
risklarni hisobga olgan holda, o‘z manfaatlariga erishish hamda nisbatan yuqori darajada samara olish 
maqsadida muayyan muddatga safarbar etiladigan barcha mulkiy, moliyaviy va intellektual boyliklardir”, deya 
ta’riflaydi [5].

Professor Sh. I. Mustafaqulov o‘z monografiyasida xorijiy investitsiyalarning mamlakat hududlariga ta’sirini 
baholar ekan, to‘g‘ridan to‘g‘ri xorijiy investitsiyalar oqimini mamlakat iqtisodiyotiga yo‘naltirish orqali iqtisodiy 
natijalar bilan bir qatorda ijtimoiy ahamiyatga ega masalalar ham hal etilishini, shuningdek, investorlarning 
qarorlariga nafaqat iqtisodiy, balki ijtimoiy omillar ham sezilarli darajada ta’sir ko‘rsatishini ta’kidlaydi [6].

T A D Q I Q O T  M E T O D O L O G I YA S I
Mazkur maqolaning ilmiy-nazariy asosini iqtisodiy adabiyotlar va ilmiy maqolalar, xorijiy hamda mahalliy 

iqtisodchi olimlarning investitsiya faoliyati, mamlakat hududlariga investitsiyalarni jalb etish va ulardan 
samarali foydalanish bo‘yicha olib borgan tadqiqotlari tashkil etadi. Tadqiqotda ularning ilmiy qarashlari va 
fikr-mulohazalari tahlil qilinib, iqtisodiy jarayonlarni kuzatish, iqtisodiy hodisa va jarayonlarga tizimli yondashuv 
hamda muallif tajribalari bilan qiyosiy tahlil o‘tkazish asosida tegishli xulosa, taklif va tavsiyalar ishlab chiqilgan. 
Mavzuni o‘rganish jarayonida iqtisodiy tahlil, mantiqiy tahlil, ilmiy abstraksiyalash, qiyosiy tahlil, dinamik tahlil, 
induksiya, deduksiya va boshqa ilmiy tadqiqot usullaridan foydalanildi.

T A H L I L  V A  N A T I J A L A R 
Bugungi globallashuv sharoitida milliy iqtisodiyotimizga xorijiy investitsiyalarni jalb etish hamda ulardan 

samarali foydalanish ustuvor vazifalardan biri hisoblanadi. Shu bois mamlakatimizda xorijiy investitsiyalarni 
jalb etish borasida keng ko‘lamli amaliy ishlar amalga oshirilmoqda. Jumladan, investitsiyalarni jalb etish 
maqsadida davlat investitsiya dasturlari ishlab chiqilmoqda, investitsiya siyosati yanada takomillashtirilmoqda, 
investitsiya muhitini yaxshilashga qaratilgan chora-tadbirlar amalga oshirilib, ularning huquqiy asoslari 
mustahkamlanmoqda.

Mamlakatga xorijiy sarmoyani faol jalb etmasdan, ayniqsa, ustuvor sohalarga to‘g‘ridan to‘g‘ri xorijiy 
investitsiyalar oqimini jadallashtirmasdan turib, iqtisodiyotni modernizatsiya qilish, texnik va texnologik jihatdan 
qayta qurollantirish, shuningdek, raqobatbardosh hamda zamon talablariga to‘liq javob beradigan mahsulotlar 
ishlab chiqarishni yo‘lga qo‘yish va ishlab chiqarish hajmini kengaytirish mumkin emas. Zero, Prezidentimiz Sh. 
M. Mirziyoyev ta’kidlaganidek: “Biz faqat investitsiyalarni jalb qilish, yangi ishlab chiqarish quvvatlarini ishga 
tushirish hisobidan iqtisodiyotimizni jadal rivojlantirishga erishamiz. Iqtisodiyotdagi ijobiy natijalar esa ijtimoiy 
sohada to‘planib qolgan muammolarni tizimli hal etish imkonini yaratadi. Buni hammamiz chuqur tushunib 
olishimiz va ishimizni shu asosda tashkil etishimiz shart”.2

O‘zbekistonda 2025-yilda o‘zlashtirilgan xorijiy investitsiyalarning umumiy hajmi 43 milliard AQSH 
dollaridan oshdi.3

1-rasm. 2025 yilda О‘zbekistonda о‘zlashtirilgan investisiyalarning umumiy hajmi4

43,1 milliard AQSH dollariga yetib, o‘tgan yilga nisbatan 24 foizga oshdi.
O‘zbekiston Investitsiyalar, sanoat va savdo vazirligi ma’lumotlariga ko‘ra, investitsiyalarning asosiy 

ulushini:
to‘g‘ridan to‘g‘ri xorijiy investitsiyalar — 38,2 milliard AQSH dollari;
xalqaro moliya institutlari mablag‘lari — 4,9 milliard AQSH dollari tashkil etdi.
O‘zbekiston bozoriga yetakchi jahon brendlarining kirib kelishi hamda Xitoy, Rossiya, Turkiya, Saudiya 

Arabistoni va BAA bilan hamkorlikning izchil rivojlanishi investitsiyaviy ishonchning oshib borayotganidan 
dalolat beradi. Bugungi global iqtisodiyot sharoitida mamlakat va hududlarning barqaror iqtisodiy o‘sishi ko‘p 
jihatdan investitsiyalarni jalb qilish darajasi bilan belgilanadi. Investitsiyalar ishlab chiqarishni modernizatsiya 
qilish, yangi ish o‘rinlarini yaratish, infratuzilmani rivojlantirish hamda aholi farovonligini oshirishning muhim 
omili hisoblanadi. Shu sababli har bir hudud o‘zining investitsiya jozibadorligini oshirish va investorlar uchun 
qulay shart-sharoitlar yaratishga intiladi.

Prezident Shavkat Mirziyoyev raisligida 25-iyun kuni investitsiyalar samaradorligini oshirish va qurilish 
materiallari tarmog‘ini rivojlantirish masalalariga bag‘ishlangan yig‘ilish o‘tkazildi. Yig‘ilishda investitsiyalar 
samaradorligi bo‘yicha O‘zbekiston hududlari o‘rtasidagi tafovutlar muhokama qilindi. So‘nggi besh yilda jalb 
qilingan investitsiyalarning yarmi to‘rtta hududga to‘g‘ri kelgani, viloyatlarda investitsiyalar qaytimi esa sezilarli 
darajada farq qilishi qayd etildi. Shuningdek, investitsiyalar samaradorligini oshirishga qaratilgan yondashuvlarni 
takomillashtirish hamda qurilish materiallari sohasini rivojlantirish masalalari muhokama qilindi5.

2	 . O`zbekiston Respublikasi Prezidenti Shavkat Mirziyoyevning Oliy Majlisga Murojaatnomasi. “O`zbekiston” NMIU. 2019-yil.
3	  О‘zbekistonda 2025 yilda о‘zlashtirilgan xorijiy investitsiyalarning umumiy hajmi TOSHKENT, 7 yanvar. / “Dunyo” AA/.Matbuot 

xizmati.
4	  Muallif ishlanmasi
5	    Президент Шавкат Мирзиёев раислигида 2026 йил 25 июнь куни инвестициялар самарадорлигини ошириш ва қурилиш 

материаллари тармоғини ривожлантириш масалаларига бағишланган йиғилиши маълумотлари. Матбуот хизмати.

Prezident asosiy masalaga o‘tishdan avval beshinchi Toshkent xalqaro investitsiya forumi yakunlariga 
to‘xtaldi. Forum doirasida xorijiy hamkorlar bilan 43 milliard AQSH dollari qiymatidagi 177 ta kelishuvga 
erishilgani ta’kidlandi. «Har bir kelishuv loyihaga, ish o‘rniga, yuqori qo‘shilgan qiymatga aylanishi shart», — 
dedi Shavkat Mirziyoyev.

O‘zbekiston hududlari o‘rtasida investitsiyalarni jalb etish tajribasini Toshkent viloyati Oqqo‘rg‘on tumanining 
rivojlanish strategiyasi dasturi misolida ko‘rib chiqamiz6.

Toshkent viloyati Oqqo‘rg‘on tumanida mahalliy va xorijiy investitsiyalarni jalb etish, sanoat, qishloq xo‘jaligi 
va xizmat ko‘rsatish sohalarini rivojlantirish, shuningdek, «Oqqo‘rg‘on–2030» rivojlanish strategiyasi doirasida 
keng ko‘lamli loyihalar dasturlari tasdiqlangan.

Mamlakat hududlarida investitsiya muhitini baholash orqali mavjud imkoniyatlar va muammolar aniqlanadi, 
investitsiya siyosatining ustuvor yo‘nalishlari belgilanadi hamda iqtisodiy rivojlanish strategiyalari shakllantiriladi. 
Shu bilan birga, investorlarni moliyaviy rag‘batlantirishning samarali mexanizmlarini joriy etish investitsiya 
faolligini yanada kuchaytirish imkonini beradi.

«Oqqo‘rg‘on–2030» rivojlanish strategiyasi doirasida to‘g‘ridan to‘g‘ri xorijiy investitsiyalarni jalb qilishning 
2026–2030-yillar prognozi ishlab chiqilgan.

1. Davlat investitsiya dasturi doirasida xorijiy davlatlarga xizmat safarlari, xalqaro forumlar hamda 
investitsiya uchrashuvlari orqali investorlarni tumanga jalb qilish ishlari olib boriladi.

Jumladan:
2026-yilda “KAISER CARPETS” MCHJ, “CHINA HONGDING POWER DEVELOPMENT” MCHJ xorijiy 

korxonalari hamda boshqa investorlar ishtirokida jami 125 mln AQSH dollari miqdorida to‘g‘ridan to‘g‘ri xorijiy 
investitsiyalar o‘zlashtiriladi.

2027-yilda “Tolvul” MFYda, 7,5 gektar, shuningdek, “Navbahor” mahalla fuqarolar yig‘ini hududida 
joylashgan 10 gektar yer maydonida “Bir makon — bir yo‘l” sanoat parki loyihalarini amalga oshirish hisobiga 
150 mln AQSH dollari miqdorida xorijiy investitsiyalar jalb etiladi.

Keyingi yillarda investitsiyalar hajmi bosqichma-bosqich oshirilib:
2026-yilda — 125 mln dollar;
2027-yilda — 150 mln dollar;
2028-yilda — 170 mln dollar;
2029-yilda — 190 mln dollar;
2030-yilda — 205 mln AQSH dollariga yetkaziladi.
Natijada, 2030-yilga qadar tumanda 30 ta xorijiy investor ishtirokida loyihalar amalga oshirilib, 205 mln 

AQSH dollari miqdoridagi investitsiyalar o‘zlashtirilishi hamda ushbu ko‘rsatkichni 164 % ga oshirishga erishish 
rejalashtirilgan.

2. Hududiy investitsiya dasturi doirasida mahalliy va xorijiy investorlar tomonidan amalga oshiriladigan 
loyihalar soni yilma-yil oshirib boriladi.

Xususan:
2026-yilda — 15 ta;
2027-yilda — 20 ta;
2028-yilda — 32 ta;
2029-yilda — 40 ta;
2030-yilda — 52 ta loyiha amalga oshiriladi.
Ushbu loyihalarning umumiy qiymati 2030-yilga qadar 1,5 trln so‘mga yetkazilib, loyihalar sonini 52 taga, 

ya’ni 3,5 barobar oshirish rejalashtirilgan.
3. Investitsiya loyihalari doirasida ish o‘rinlari yaratish orqali aholi bandligini ta’minlash ustuvor vazifalardan 

biri etib belgilangan.
2026-yilda “TOSHKENT ECO-PET” MCHJ, “AKKURA GROUP” MCHJ, “ULUG OIL” MCHJ hamda 

“TEXTILE AND WOOD” MCHJ tomonidan amalga oshirilayotgan loyihalar hisobiga 408 ta yangi ish o‘rni 
yaratiladi.

2027-yilda “KCAR GOLDEN” MCHJ hamda “YONG YI” MCHJ xorijiy korxonalari ishtirokida 610 ta ish o‘rni 
tashkil etiladi.

Keyingi yillarda ushbu ko‘rsatkichlar quyidagicha oshiriladi:
2026-yilda — 408 ta;
2027-yilda — 610 ta;
2028-yilda — 750 ta;
2029-yilda — 900 ta;

6	  «Оққўрғон-2030» ривожланиш стратегияси доирасида Оққўрғон тумани ҳокимлиги расмий сайтида кенг кўламли лойиҳалар 
дастурлари тасдиқланган.2026 йил. 18 май

2030-yilda — 1100 ta yangi ish o‘rni yaratiladi.
Natijada, 2030-yilga qadar tumanda Hududiy investitsiya dasturi doirasida 52 ta loyiha amalga oshirilib, 

ularning qiymati 500 mlrd so‘mga yetkaziladi, 1100 ta yangi ish o‘rni yaratilishi hamda ko‘rsatkichning 2,6 
barobar o‘sishiga erishish maqsad qilib belgilangan.

4. Hududiy eksport hajmini oshirish.
Sanoat mahsulotlari va meva-sabzavot mahsulotlarini eksport qiluvchi korxonalarni qo‘llab-quvvatlash, 

xalqaro standartlar va sertifikatlarni joriy etish orqali hududiy eksport hajmi oshiriladi.
Eksport hajmi:
2026-yilda — 25 mln dollar;
2027-yilda — 30 mln dollar;
2028-yilda — 35 mln dollar;
2029-yilda — 45 mln dollar;
2030-yilda — 50 mln dollar.
2030-yilda hududiy eksport hajmini 50 mln dollarga yetkazish orqali hududiy eksport hajmini 1,8 barobar 

oshirish rejalashtirilgan.
Shundan:
Sanoat mahsulotlari eksporti
Sanoat korxonalarini qo‘llab-quvvatlash va yangi korxonalarni tashkil etish orqali eksport hajmini oshirish 

rejalashtirilgan.
2026-yilda — 19 mln dollar;
2027-yilda — 22 mln dollar;
2028-yilda — 25 mln dollar;
2029-yilda — 30 mln dollar;
2030-yilda — 32 mln dollar.
2026-yilda “ECE TEXTILE” MCHJ, “Mirfayz-Servis” MCHJ, “CAPPLAST SERVICE” MCHJ hamda 

“TEXTILE AND WOOD” MCHJ korxonalari tomonidan eksport hajmi 19 mln dollarga yetkaziladi.
2027-yilda “TIANCHENG AGRICULTURAL EQUIPMENT” MCHJ, “KAISER CARPETS” MCHJ hamda 

“OQQORGON BUSINESS CLUSTER” MCHJ korxonalari tomonidan eksport hajmi 22 mln dollarga yetkaziladi.
2030-yilga qadar sanoat mahsulotlari eksporti 32 mln AQSH dollariga yetkazilib, 1,6 barobar oshishi 

ta’minlanadi.
Meva-sabzavot mahsulotlari eksporti
Meva-sabzavot mahsulotlarini qayta ishlash, quritish va shok usulida muzlatish texnologiyalarini joriy etish 

orqali eksport hajmi oshiriladi.
2026-yilda — 6 mln dollar;
2027-yilda — 8 mln dollar;
2028-yilda — 10 mln dollar;
2029-yilda — 15 mln dollar;
2030-yilda — 18 mln dollar.
2026-yilda “XUKANDI LATIF EXPORT” MCHJ, “NEWS FRUITS” MCHJ hamda “Jahon Exim Grup” MCHJ 

korxonalari tomonidan eksport hajmi 6 mln dollarga yetkaziladi.
2027-yilda “HENGSHAN GRAIN INTERNATIONAL” MCHJ tomonidan dukkakli don mahsulotlarini qayta 

ishlash va qadoqlash orqali eksport hajmini 8 mln dollarga yetkazish bo‘yicha zarur ishlar amalga oshirilmoqda.
2030-yilga qadar meva-sabzavot mahsulotlari eksporti 18 mln AQSH dollariga yetkazilib, 3 barobar oshishi 

ta’minlanadi.
Import qilinayotgan mahsulotlar o‘rnini bosuvchi mahsulotlar ishlab chiqarish orqali mahalliylashtirish 

darajasi oshiriladi.
2026-yilda “CAPPLAST SERVICE” MCHJ va “Mirfayz-Servis” MCHJ korxonalari tomonidan ishlab 

chiqarilayotgan mahsulotlarning mahalliylashtirish hajmi 57 mlrd so‘mga yetkaziladi.
2027-yilda “CHINA HONGDING POWER DEVELOPMENT” MCHJ va “KAISER CARPETS” MCHJ 

korxonalari hisobiga mazkur ko‘rsatkich 70 mlrd so‘mni tashkil etadi.
Mahalliylashtirish hajmi quyidagi ko‘rsatkichlarga yetkaziladi:
2026-yilda — 57 mlrd so‘m;
2027-yilda — 70 mlrd so‘m;
2028-yilda — 85 mlrd so‘m;
2029-yilda — 95 mlrd so‘m;
2030-yilda — 100 mlrd so‘m.
2030-yilga qadar import o‘rnini bosuvchi mahsulotlar ishlab chiqarish hajmi 100 mlrd so‘mga yetkazilib, 1,7 

barobar oshishiga erishiladi.

«Oqqo‘rg‘on–2030» rivojlanish strategiyasi doirasida yuqorida keltirilgan chora-tadbirlarni izchil amalga 
oshirish natijasida 2030-yilga qadar tumanda investitsiya muhiti sezilarli darajada yaxshilanib, iqtisodiy o‘sish, 
eksport hajmlarining ortishi hamda aholi bandligini ta’minlashga erishiladi.

X U L O S A  V A  T A K L I F L A R
Hududlarda investitsiya muhitini baholash va moliyaviy rag‘batlantirish mexanizmlarini takomillashtirish 

mamlakat iqtisodiyotining barqaror rivojlanishini ta’minlashda muhim ahamiyat kasb etadi. Investitsiya muhitini 
kompleks baholash, investitsiya risklarini kamaytirish, moliyaviy imtiyozlardan maqsadli foydalanish hamda 
raqamli boshqaruv texnologiyalarini joriy etish hududlarning investitsiyaviy jozibadorligini oshiradi.

Natijada iqtisodiyot tarmoqlarini modernizatsiya qilish, yangi ish o‘rinlarini yaratish, eksport salohiyatini 
kengaytirish va aholi turmush darajasini yuksaltirish uchun mustahkam asos yaratiladi. Shuningdek, investitsiya 
siyosatida hududiy xususiyatlarni hisobga olish hamda moliyaviy rag‘batlantirish mexanizmlarini maqsadli 
takomillashtirish mamlakatning uzoq muddatli iqtisodiy raqobatbardoshligini ta’minlashga xizmat qiladi.

Yirik investitsiyaviy resurslarni jalb etmasdan turib mamlakat iqtisodiyotining barqaror rivojlanishini ta’minlash 
qiyin. Har qanday mamlakatda xorijiy investitsiyalar va kreditlardan foydalanish imkoniyatlarini cheklash ushbu 
mamlakat iqtisodiyotining rivojlanish sur’atlariga hamda xalqaro iqtisodiy aloqalarining kengayishiga salbiy 
ta’sir ko‘rsatishi mumkin. Bugungi globallashuv sharoitida milliy iqtisodiyotimizga xorijiy investitsiyalarni faol 
jalb etish hamda ulardan samarali foydalanish ustuvor vazifalardan biri hisoblanadi.

Shu sababli mamlakatimizda xorijiy investitsiyalarni jalb etish borasida ko‘plab amaliy ishlar amalga 
oshirilmoqda. Jumladan, investitsiyalarni jalb etish maqsadida davlat investitsiya dasturlari ishlab chiqilmoqda, 
investitsiya siyosati yanada takomillashtirilmoqda, investitsiya muhitini yaxshilashga qaratilgan chora-tadbirlar 
amalga oshirilib, ularning huquqiy asoslari mustahkamlanmoqda.

